
KEV KAWM NTAWV TSHWJ XEEB LUB ROOJ MLOOG PLAUB RAWS KEV 
RAWS CAI 

KEV CAI TSWJ FWM NPAJ FAJ SEEB 
 
 
TEJ CAI UAS MUAJ RAU NTAWM LUB ROOJ MLOOG PLAUB RAWS KEV RAWS 
CAI MUAJ RAWS LI NRAM QAB NO: 
 

1. Muaj cai thov kom tau ib txoj kev sib ntsib sib hais kom haum thaum twg los 
tau thaum tseem tab tom muaj kev sib hais plaub. Yuav tsum tsis txhob siv 
txoj kev sib hais kom haum no kom txwv tsis pub muaj los yog tuav theem 
niam txiv los yog neeg zov txoj cai kom muaj ib lub rooj mloog plaub raws 
kev raws cai, los yog txwv tsis pub muaj lwm txoj cai uas tej tog neeg muaj. 
Cov kws lij choj thiab cov neeg pab hais plaub muaj cai koom tej kev sib ntsib 
sib hais kom haum uas tau teem caij muaj tom qab uas tau muab daim ntawv 
thov kom tau rooj mloog plaub raws kev raws cai xa mus lawm. (20 U.S.C. § 
1415(e)(1); 34 C.F.R. § 300.506; Tus Txheej Txheem ntawm Kev Kawm 
Ntawv § 56501, nqes (b)(2).) 

 
2. Niam txiv muaj cai ntsuam xyuas tag nrho tej ntaub ntawv ceev xwm txheej 

uas lub tsev kawm ntawv tswj tuav txog nkawd tus me nyuam, thiab nkawd 
muaj cai txais ntawv luam txog tej ntaub ntawv ceev xwm txheej no ua ntej 
puv tsib hnub tom qab uas nkawd thov kom tau tej ntaub ntawv luam ntawd, 
txawm yog hais lus thov los yog sau ntawv thov los xij. Tej zaum ib lub koom 
haum kawm ntawv luam (public educational agency)1 yuav yuav nqi npaum li 
tus nqi luam ntawv xwb, tsis tshaj ntawd, tiam sis yog tias tus nqi ua rau niam 
txiv tuav txoj cai no nyuaj, ces niam txiv muaj cai txais cov ntawv luam es tsis 
tas them nqi dab tsi li. (20 U.S.C. § 1415(b)(1); 34 C.F.R. § 300.501(a)(1)(i); 
Tus Txheej Txheem ntawm Kev Kawm Ntawv § 56501, nqes (b)(3).) 

 
3. Niam txiv muaj cai kom tus tub kawm ntawv uas yog tus uas lawv muaj kev 

sib hais plaub txog nyob ntawm lub rooj mloog plaub. (34 C.F.R. § 
300.509(c)(1)(i); Tus Txheej Txheem ntawm Kev Kawm Ntawv § 56501, nqes 
(c)(1).) 

 
4. Niam txiv muaj cai qhib lub rooj mloog plaub rau cov pej xeem los koom. (34 

C.F.R. § 300.509(c)(1)(ii); Tus Txheej Txheem ntawm Kev Kawm Ntawv § 
56501, nqes (c)(2).) 

 
 5. Niam txiv muaj cai muaj ib tug neeg txhais lus rau nkawd pub dawb yog tias 

nkawd yam lus los yog txoj kev sib txuas lus tsis yog lus As Kiv. (20 U.S.C. § 
1415 (b)(4); 34 C.F.R. § 300.501(c)(5).)  

                                                
1 Lub koom haum kawm ntawv luam suav, tiam sis tsis yog li no xwb, ib koog chaw kawm ntawv, Kev Kawm 
Ntawv Tshwj Xeeb lub Tswv Yim rau Cheeb Tsam hauv Zos (Special Education Local Plan Area [SELPA]) los sis 
lub Koom Haum Kawm Ntawv hauv Zos (Local Education Agency [LEA]) 

KEV KAWM RAU NTAWM QIB NTAWV UAS KAWM TAM SIM NO (KAWM QHOV 
QUB) 
 
 Ib tug me nyuam yuav tsum kawm ntawv twj ywm rau qib qub thaum muaj ib lub 
rooj mloog plaub raws kev raws cai, tsuas yog khub niam txiv thiab lub Xeev los yog lub 
koom haum kawv ntawv nyob ze pom zoo ua lwm yam xwb thiaj li tsis muaj li no. Yeej muaj 
tej yam uas hloov tau txoj kev cai kawm qhov qub no thaum muaj teeb meem uas qhuab qhia tsis 
tau ib tug tub kawm ntawv. (20 U.S.C. § 1415(j); 34 C.F.R. § 300.514; Tus Txheej Txheem 
ntawm Kev Kawm Ntawv § 56505 nqes (d).) 
 
 
KEV SIB NTSIB KHO QHOV TEEB MEEM 
 
 Ua ntej yuav teem caij rau los yog coj kev rau ib lub rooj mloog plaub raws kev raws 
cai twg, thiab nyob hauv 15 hnub txij thaum tau txais ntawv ceeb toom txog daim ntawv qhia 
teeb meem tawm, lub koom haum kawm ntawv luam yuav tsum hu txhua tog neeg los sib 
ntsib kho qhov teeb meem. Txoj kev sib ntsib no yuav tsum muaj tus tub kawm ntawv niam 
thiab txiv, ib tug neeg sawv cev rau lub koom haum kawm ntawv luam, thiab cov neeg koom 
pawg Kev Kawm Ntawv rau ib tug Neeg (Individualized Education Program [IEP]) uas paub 
tej yam uas daim ntawv qhia teeb meem tawm hais. Txoj kev sib ntsib no lub ntsiab yog cia 
tog niam txiv muaj lub cib fim nrog lwm tus neeg sib tham txog nkawd daim ntawv qhia teeb 
meem tawm thiab piav saib yog vim li cas thiaj muaj li ntawd tiag, thiab cia tog koom haum 
kawm ntawv luam muaj ib lub cib fim kho qhov teeb meem. Yog tias tom qab 30 hnub txij 
thaum lub koom haum kawm ntawv luam tau txais daim ntawv qhia teeb meem tawm, tseem 
kho tsis tau qhov teeb meem no ces, muaj tau ib lub rooj mloog plaub raws kev raws cai 
thiab tej kev suav ib hnub zuj zus rau tej yam uas yuav tsum ua yuav pib txij thaum ntawd los 
mus. (20 U.S.C. § 1415(f)(1)(B)(i-iv).) 
 
 Qhov uas muaj txoj kev sib ntsib kho qhov teeb meem no tso tseg los tau tsuas yog 
rau ob qho no; (1) tog niam txiv thiab tog koom haum kawm ntawv luam puav leej xees npe 
rau ib daim ntawv pom zoo rau qhov uas tsis muaj txoj kev sib ntsib kho qhov teeb meem no, 
los sis (2) tej tog neeg pom zoo rau qhov uas lawv yuav koom txoj kev sib hais kom haum. 
(20 U.S.C. § 1415(f)(1)(B)(i)(IV).) 
 
 
KEV COJ KEV NTAWM LUB ROOJ MLOOG PLAUB THIAB TEJ CAI UAS TEJ TOG 
NEEG MUAJ NYOB RAU NTAWM LUB ROOJ MLOOG PLAUB: 
 

1. Yuav teem lub rooj mloog plaub rau ib lub sij hawm thiab ib qho chaw uas zoo 
rau niam txiv los sis tus neeg zov thiab tus tub kawm ntawv. (Tus Txheej 
Txheem ntawm Kev Kawm Ntawv § 56505, nqes (b).) 

2. Tag nrho tej tog neeg uas koom lub rooj mloog plaub yuav muaj tej cai raws li 
nram qab no raws li tseem fwv xeev thiab tseem fwv teb chaws tej kev cai lij 
choj thiab tej kev cai tswj fwm hais: 

 
A. Txoj cai muaj ib tug kws lij choj thiab lwm tus neeg uas muaj laj lim 

tswv yim kev txawj ntse txog tej teeb meem uas cov me nyuam xiam 
hoob khab muaj ua nws luag, ua nws chaw tuav xam, thiab pab nws. 
(20 U.S.C. § 1415(h)(1); 34 C.F.R. § 300.509(a)(1); Tus Txheej 
Txheem ntawm Kev Kawm Ntawv § 56505, nqes (e)(1).) 

 
B. Txoj cai muab nws cov tim khawv qhia tawm, thiab qhia nws zaj lus 

tawm txawm yog nyob rau hauv ntawv los sis hais lus tib si. (20 U.S.C. 
§ 1415(h)(2); 34 C.F.R. § 300.509(a)(3).) 

 
C. Txoj cai kom hais lus tawm tsam thiab rov qab noog lus ntawm cov 

neeg ua tim khawv uas tuaj tog neeg tom ub tog, thiab txoj cai yuam 
kom cov neeg ua tim khawv tuaj koom lub rooj mloog plaub. (20 
U.S.C. § 1415(h)(2); 34 C.F.R. § 300.509(a)(2); Tus Txheej Txheem 
ntawm Kev Kawm Ntawv § 56505, nqes (e)(3).) 

 
D. Nyob ntawm lawv xav tau los tsis xav, niam txiv los sis neeg zov muaj 

cai txais ib daim ntawv luam txog daim ntawv ceev xwm txheej, txawm 
yog ua ntawv sau los yog ua ntawv uas saib tau hauv koos pis tawj los 
yog, es tsis tas them nqi dab tsi li. (20 U.S.C. § 1415(h)(3); 34 C.F.R. § 
300.509(a)(4); Tus Txheej Txheem ntawm Kev Kawm Ntawv § 56505, 
nqes (e)(4).) 

 
E. Nyob ntawm lawv xav tau los tsis xav, niam txiv los sis neeg zov muaj 

cai txais ib daim ntawv txheeb xyuas tej nqes muaj tseeb thiab ib daim 
ntawv txiav txim siab, txawm yog ua ntawv sau los yog ua ntawv uas 
saib tau hauv koos pis tawj los yog, es tsis tas them nqi dab tsi li. Daim 
ntawv txheeb xyuas tej nqes muaj tseeb thiab daim ntawv txiav txim 
siab yuav muaj txawm peem rau cov pej xeem pom tau tom qab uas 
lawv tau lwv tawm tej npe thiab lwm yam uas tsim nyog tsis txhob qhia 
tawm raws li tej kev cai hais. (20 U.S.C. § 1415(h)(4)(A); Tus Txheej 
Txheem ntawm Kev Kawm Ntawv § 56505, nqes (e)(5); 34 C.F.R. § 
300.509(a)(5).) 

 
F. Muaj cai txais tau ib co ntawv luam los ntawm tej tog neeg tom ub txog 

tag nrho cov ntawv thiab ib daim txheeb xyuas tag nrho cov neeg ua 
tim khawv thiab saib lawv yuav ua tim khawv txog dab tsi uas tej tog 
neeg tom ub no npaj siab yuav qhia tawm rau ntawm lub rooj mloog 
plaub, qhov tsawg kawg nkaus tsib (5) hnub tsis suav vas xaum vas 
thiv ua ntej lub sij hawm teem rau lub rooj mloog plaub. Cov ntaub 
ntawv no yuav suav tag nrho tej kev ntsuam xyuas uas tau ua tiav tas 
txog thaum lub sij hawm ntawd thiab suav tej tswv yim twg uas tej tog 

neeg tom ub npaj siab siv rau ntawm lub rooj mloog plaub. (20 U.S.C. 
§ 1415(f)(2)(A); 34 C.F.R. § 300.509(b)(1); Tus Txheej Txheem 
ntawm Kev Kawm Ntawv § 56505, nqes (e)(7).) 

 
G. Txoj cai txwv tsis pub tej tog neeg tom ub siv tej tim khawv rau hauv 

lub rooj mloog plaub uas tsis tau qhia tawm qhov tsawg kawg nkaus 
tsib (5) hnub tsis suav vas xaum vas thiv ua ntej lub sij hawm teem 
rau lub rooj mloog plaub. (20 U.S.C. § 1415(f)(2)(B); 34 C.F.R. § 
300.509(a)(3); Tus Txheej Txheem ntawm Kev Kawm Ntawv § 56501, 
nqes (f).) 

 
 
KEV SAWV CEV RAU NTAWM LUB ROOJ MLOOG PLAUB RAWS KEV RAWS CAI
 
 Yog tias ib tog neeg twg uas koom lub rooj mloog plaub raws kev raws cai npaj siab 
yuav muaj ib tug kws lij choj sawv cev rau nws rau ntawm lub rooj mloog plaub, tog neeg 
ntawd yuav tsum ceeb toom tej tog neeg tom ub li no qhov tsawg kawg nkaus kaum (10) 
hnub ua ntej lub sij hawm teem rau lub rooj mloog plaub. Yog tias ib tog neeg twg tsis ceeb 
toom rau tej tog neeg tom ub li hais no, ces yuav tsim nyog rov qab teem lub rooj mloog plaub 
rau lwm lub caij. (Tus Txheej Txheem ntawm Kev Kawm Ntawv § 56507, nqes (a).) 
 
 
KEV MUAB TXOJ KEV TXIAV TXIM SIAB SAU RAU HAUV NTAWV THAUM UA 
LUB ROOJ MLOOG PLAUB TIAV TAS 
 
 Thaum ua lub rooj mloog plaub tiav tas lawm, tus Neeg Txiav Txim rau tej Kev Cai 
Tswj Fwm (Administrative Law Judge) yuav tsum npaj ib txoj kev txiav txim siab uas nws 
muab sau rau hauv ntawv kom ntxaws ntxaws. Txoj kev txiav txim siab no yuav qhia yog 
vim li cas thiaj muab tus me nyuam tso rau ib qib ntawv twg hauv ib lub tsev kawm ntawv 
ntiav los sis yog vim li cas thiaj txais lub koom haum twg tej kev pab los sis piav txog txoj 
kev rov qab them nqi rau txoj kev muab tus me nyuam tso rau ib qib ntawv twg hauv ib lub 
tsev kawm ntawv ntiav los sis rau txoj kev txais lub koom haum twg tej kev pab. Yuav tsum 
muab txoj kev txiav txim siab no xa mus rau txhua tog neeg uas koom lub rooj mloog plaub 
huv tib si nyob hauv 45 hnub txij thaum lub sij hawm uas tau txais daim ntawv thov kom tau rooj 
mloog plaub. (20 U.S.C. § 1415(g)(2); 34 C.F.R. § 300.511(a).) 
 
 Tog neeg twg uas yuav koom lub rooj mloog plaub muaj cai thov kom tau tus Neeg 
Txiav Txim rau tej Kev Cai Tswj Fwm muab sij hawm txuas ntxiv rau lawv npaj, es lawv 
yuav tau li ntawd yog tias muaj hauv paus hauv ntsis tsim nyog. Ib txoj kev ntxiv sij hawm li 
no yuav ntxiv sij hawm rau lub sij hawm uas tus neeg txiav txim yuav tsum txiav txim siab 
kawg ntev ib yam li lub sij hawm uas tog neeg thov kom muab rau lawv. (34 C.F.R. § 
300.511(c).) 
 


